
NOTA DE PRENSA
PROGRAMACIÓN

SETEMBRO-DECEMBRO 2008

Un avance das actividades que terán lugar no MARCO, Museo de Arte Contemporánea de Vigo, nos próximos meses: exposicións temporais, concertos e festivais, programación audiovisual, programación didáctica, cursos e talleres, actividades da Biblioteca-Centro de Documentación e da Agrupación de Amigos do MARCO, entre outras actividades.

EXPOSICIÓNS TEMPORAIS

Primeiro andar

A GRANDE TRANSFORMACIÓN. Arte e maxia táctica

· 19 setembro 2008 – 11 xaneiro 2009

· Comisaria: Chus Martínez

· Coprodución: MARCO, Museo de Arte Contemporánea de Vigo / Frankfurter Kunstverein, Frankfurt

Esta mostra colectiva pretende documentar o novo interese da produción artística contemporánea pola maxia e polo oculto. As obras e proxectos presentados nesta exposición non teñen que ver co ‘espiritual’, senón máis ben co xeito en que a maxia pode ser empregada como metodoloxía cun potencial crítico que desafía a nosa visión da sociedade e a nosa idea de comunicación. Estes artistas utilizan a maxia de forma táctica, para explorar os mecanismos de transmisión do coñecemento entre individuos e colectivos. A través dun tema como a maxia, obtemos unha nova perspectiva acerca da organización do espazo social ou da existencia de zonas grises entre o racional e o irracional.

'A GRANDE TRANSFORMACIÓN' confronta ao espectador non tanto co visible senón máis ben co sensual e o intuitivo. Ademais de obras de artistas de recoñecido prestixio como Allen Ruppersberg ou Mike Kelley, a mostra presenta un amplo conxunto de pezas de artistas máis novos, que produciron obra nova para esta exposición.

ARTISTAS: 

JONATHAN ALLEN, MARCEL BREUER/ERICH CONSEMÜLLER, CENTER FOR TACTICAL MAGIC, ROBERTO CUOGHI, MAYA DEREN, MICHELE DI MENNA, CLAIRE FONTAINE, AURÉLIEN FROMENT, WERNER HERZOG, MIKE KELLEY, JOACHIM KOESTER, MARIA LOBODA, GOSHKA MACUGA, EDUARDO NAVARRO, OLIVIA PLENDER, RIDE.1, JEAN ROUCH, ALLEN RUPPERSBERG, KERSTIN STOLL, JOANNE TATHAM & TOM O'SULLIVAN, ADRIAN WILLIAMS

Planta baixa

7+1 PROJECT ROOMS

· 10 outubro 2008 – 15 febreiro 2009

· Comisario: Gerardo Mosquera

· Produción: MARCO, Museo de Arte Contemporánea de Vigo 

'7 +1 PROJECT ROOMS' parte da estrutura da planta baixa do MARCO, con sete grandes salas que poden ser utilizadas como espazos independentes, para presentar a proposta dun artista diferente en cada unha delas. Así, a exposición consiste en sete mostras persoais que teñen lugar ao mesmo tempo e que poden ser percorridas nun mesmo lugar, pero que conservan a súa autonomía. A elas engádese a fachada do Museo. Un total de 7 +1 Project Rooms onde os artistas desenvolven as súas propostas.

Neste caso, o papel do comisario non consiste en trenzar un contido temático ou conceptual específico, senón en seleccionar artistas e obras que poidan lograr oito presentacións persoais, en situalos no espazo máis axeitado para cada un, en garantir un conxunto xeral consistente e propositivo, e en controlar o diálogo e convivencia xeral entre participantes, ambientes, obras e público. Esta aproximación correspóndese cunha visión actual do comisariado que tende cara a esquemas máis libres e flexibles, e que concibe as exposicións como espazos de eventos non controlados. Unha tendencia incipiente que constitúe unha reacción ante a excesiva intelectualización das exposicións e a hexemonía impositiva adquirida polos comisarios nos últimos tempos.

Agora ben, os participantes foron seleccionados de modo que poida manterse unha coherencia xeral na exposición. Con este fin reuníronse artistas capaces de responder aos espazos do MARCO no que poderiamos idealizar como un 'espírito de project room' (libre, experimental, investigador). O predominio de instalacións que configuren ambientes específicos en cada unha das salas brinda cohesión formal ao conxunto de proxectos. A selección orientouse cara a artistas procedentes de distintos países e con experiencias e idades disímiles, pero todos con inclinación cara a temas sociais (política, poder, violencia, xénero, medio urbano...) e á investigación sobre a propia arte, os seus recursos e morfoloxías, como medios para construír e deconstruir sentidos complexos. O resultado é un conxunto de presentacións cun marcado espírito crítico.

ARTISTAS:

MONICA BONVICINI, TANIA BRUGUERA, KENDELL GEERS, THOMAS HIRSCHHORN, TERESA MARGOLLES, JORGE PERIANES, FERNANDO SÁNCHEZ CASTILLO, YOUNG HAE CHANG HEAVY INDUSTRIES

Espazo Anexo

SUSO FANDIÑO

· 24 outubro 2008 – 4 xaneiro 2009

· Comisarios: Agar Ledo Arias e Iñaki Martínez Antelo

· Produción: MARCO, Museo de Arte Contemporánea de Vigo

· Coa colaboración de PSA Peugeot Citroën, na celebración do 50º aniversario da planta PSA Peugeot Citroën de Vigo

No seu proxecto para o Espazo Anexo, Suso Fandiño (Santiago de Compostela, 1971) propúxose traballar co contexto da cidade de Vigo e dos elementos que a cidadanía identifica co seu ámbito. A fábrica de Citroën é, sen dúbida, un deses símbolos sen os que non se entende a cidade. A partir de aquí, o artista desenvolve un proxecto baseado no modelo Xsara Picasso, moi en relación coa liña apropiacionista que caracteriza o seu traballo, ao que el se refire como ‘revisionista’ ou ‘transfiguracionista’, neste caso baseándose na linguaxe e na imaxe dunha firma.

Nos ready-made de Marcel Duchamp, a función do obxecto desprázase para incitar a unha reflexión sobre o contexto; unha idea que Suso Fandiño pretende reactivar mediante o uso dun obxecto comercial, fabricado en serie, recoñecible: un coche. O modelo Xsara Picasso de Citroën incorpora ademais un elemento que implica un xogo de significados. Se o urinario de Duchamp incluía a sinatura de R. Mutt (un artista inexistente, froito da imaxinación do artista e do seu gusto polos xogos de palabras), o Xsara Picasso contén a doutro dos autores incuestionables do século XX. A firma convértese no leit-motiv dun proxecto que fala sobre a recontextualización da obra e do artista, de Duchamp a Picasso, no ámbito do Vigo contemporáneo e industrial.

VISITAS GUIADAS ÁS EXPOSICIÓNS

· Visitas guiadas todos os días ás 18.00

· Visitas ‘á carta’ para grupos, previa cita no tel. 986 113900/11

CONCERTOS E FESTIVAIS
Festival ARTFUTURA 2008 – Programa audiovisual

‘MÁQUINAS E ALMAS’

Do 23 de outubro ao 16 de novembro

Salón de actos

Produción: ArtFutura

Entrada libre e gratuíta ata completar aforo

O próximo 23 de outubro aterra no MARCO a XIX edición de ArtFutura, o Festival de cultura e creatividade de referencia en España, cun extenso programa que explora os proxectos e as ideas máis importantes xurdidas no último ano no panorama internacional dos new media, o deseño de interacción, os videoxogos e a animación dixital. Neste ano 2008, a exposición ‘Máquinas e almas’, impulsada por ArtFutura e comisariada por Montxo Algora, presentouse recentemente no Museo Nacional Reina Sofía de Madrid. A mostra, que presta o seu título para esta edición, presenta pezas esenciais da arte dixital da última década e afonda no feito de que, a comezos do século XXI, arte e ciencia discorren por camiños paralelos.

O programa audiovisual de ArtFutura 2008, compartido por todas as cidades que forman parte de CircuitoFutura, inclúe máis de oito horas de imaxes de alto impacto coas últimas achegas do campo da cultura dixital, os videoxogos e os efectos especiais. Entre os especiais, o documental ‘Das Netz’ de Lutz Dammbeck, un especial sobre a escola francesa Supinfocom e unha retrospectiva de Satoshi Tamioka, recoñecido autor xaponés de animación dixital.

Salón SINSAL OUTONO

Pantaleimon (Reino Unido) + Lightning Bolt (EEUU)
Luns 24 de novembro, ás 20.30

Salón de actos

Organiza: SINSALaudio, en colaboración co MARCO

Entrada: 12€ ou Bono Sinsal Outono (3 concertos, 25 €), á venda na billeteira electrónica de Caixanova. Desconto do 50% para estudantes

Non é doado ver á británica Andria Degens, alias Pantaleimon, tecer ao vivo as delicadas atmosferas medievais que compón co dulcimer, a mandola oitavada ou o bouzouki, entre outros instrumentos de corda, en discos como o seu celebrado Mercy Oceans (Durtro Jnana, 2007). Membro do colectivo de alt folk Current 93 e colaboradora de Wire e Dirty Three, ten tocado con artistas como Antony & The Johsons, Baby Dee, Six Organs of Admittance, 16 Horsepower, Matt Sweeney ou Bonnie ‘Prince’ Billy.

www.pantaleimon.com | www.myspace.com/pantaleimon | www.jnanarecords.com

Lightning Bolt: baixo, batería e voz. Tres instrumentos e dous músicos: os norteamericanos Brian Gibson e Brian Chippendale. Speed metal maníaco ou noise extremo. Virtuosismo alén do virtuosismo. Tratadismo ruidista. Guerrilla. Exceso. A encrucillada entre Sun Ra, Captain Beefheart e o hardcore. Unha tensión permanente entre control e descontrol. Unha experiencia límite.

www.laserbeast.com | www.myspace.com/laserbeast | www.loadrecords.com

FESTA 6º ANIVERSARIO

‘6 x MARCO’

Sábado 15 e domingo 16 de novembro

Festa aniversario con actividades para públicos de todas as idades
O 13 de novembro de 2008, o MARCO cumpre seis anos dende a súa apertura ao público a finais do ano 2002. Con motivo desta celebración, e tendo en conta o éxito da convocatoria do ano anterior por estas datas, o 15 e 16 de novembro terá lugar a festa do 6º aniversario, que para esta especial ocasión contará cun amplo programa de actividades para distintos públicos: programación audiovisual, concertos, espectáculos de danza, talleres didácticos, visitas, e unha programación especial para maiores na Biblioteca-Centro de documentación, entre outros eventos.

DIDÁCTICA 

‘A VIAXE MÁXICA’

Actividades para escolares e público familiar

Coincidindo co inicio do curso escolar inaugúrase no MARCO unha nova exposición, ‘A GRANDE TRANSFORMACIÓN’, unha proposta que investiga sobre as relacións entre a maxia, a arte e a sociedade. Paralelamente a esta mostra, o departamento educativo do MARCO ofrece unha programación dirixida a escolares e familias. ‘A VIAXE MÁXICA’ é o nome xenérico deste programa de actividades, visitas e obradoiros, que pretende achegar a escolares e público familiar a idea do obxecto artístico como algo máxico, que a través do contacto directo causa un efecto e inspira beleza, respecto, sorpresa ou admiración. Esta viaxe á arte desvela os segredos da súa maxia a través da comprensión dos medios, materiais e procesos que os artistas utilizan para crear esa ilusión, esa grande transformación.

‘A VIAXE MÁXICA’

Visitas e obradoiros para escolares
Para grupos de infantil, primaria, secundaria e bacharelato

· Do 30 de setembro 2008 ao 11 de xaneiro 2009

· Lugar: salas de exposición e Laboratorio das Artes (1º andar)

· Horario: martes, mércores, xoves e venres de 10.30 a 13.30

· Previa cita nos tel. 986 113900/11

Obradoiros infantís para familias
Para nenos/as a partir de 3 anos, sós ou acompañados de persoas adultas

· Do 3 de outubro 2008 ao 11 de xaneiro 2009

· Lugar: salas de exposición e Laboratorio das Artes (1º andar)

· Horario: venres de 18.00 a 20.00; sábados e domingos de 12.00 a 14.00

· Entrada libre e gratuíta ata completar aforo

CURSOS DE ADULTOS

CURSO DE INICIACIÓN Á ARTE CONTEMPORÁNEA

CICLO 2. ‘A arte dos séculos XX e XXI: da 2ª guerra mundial aos nosos días’

Unha vez máis, o MARCO organiza este curso de iniciación á arte contemporánea, impartido por Ana Pereira Molares, para persoas interesadas en coñecer de primeira man os movementos e autores clave na historia da arte contemporánea. O Ciclo 2 abarca os movementos artísticos da segunda metade do século XX e principios do XXI.

Organiza: MARCO, Museo de Arte Contemporánea de Vigo

Docente: Ana Pereira Molares

Datas: do 15 de outubro 2008 ao 27 de maio 2009

Lugar: salón de actos

Horario: mércores, de 18.00 a 19.15

Prazas limitadas. Previa inscrición e matrícula do 10 de setembro ao 8 de outubro

CURSO

‘De Picasso a Hirst: 30 figuras da arte contemporánea’

Ademais do CICLO 2 do curso de iniciación á arte contemporáneo, nesta edición 2008-2009 o MARCO organiza un novo curso impartido por Ana Pereira Molares, sobre artistas clave da 2ª metade do século XX e inicios do XXI. Baixo o título ‘De Picasso a Hirst: 30 figuras da arte contemporánea’, este curso formula unha orientación diferente respecto á liña xeral dos cursos de iniciación á arte contemporánea da anterior edición. Mentres aqueles centrábanse no estudio dos diferentes movementos e artistas do último século, seguindo unha traxectoria de carácter secuencial cronolóxica e historicista, neste caso optouse por un curso estruturado en sesións monográficas, dedicadas a 30 figuras representativas da arte do último século e principios do século XXI, con especial atención aos creadores actuais.

Organiza: MARCO, Museo de Arte Contemporánea de Vigo

Docente: Ana Pereira Molares

Datas: do 15 de outubro 2008 ao 27 de maio 2009

Lugar:salón de actos

Horario: mércores, de 19.30 a 20.45

Prazas limitadas. Previa inscrición e matrícula do 10 de setembro ao 8 de outubro

CURSO sobre arquitectura e espazos contemporáneos

‘Xentes, espazos e lugares’

A partir do mes de novembro comezará un curso de arquitectura e espazos contemporáneos, titulado ‘Xentes, espazos e lugares’, organizado polo COAG, Colexio Oficial de Arquitectos de Galicia, e o MARCO, coa colaboración de Xerencia de Urbanismo do Concello de Vigo, que se enmarca no convenio de colaboración asinado pola Delegación do COAG en Vigo e a Fundación MARCO. Coordinado por Xosé Manuel Rosales, este curso busca ofrecer unha visión multidisciplinar dos espazos que habitamos, contando coa visión que distintos especialistas —arquitectos, urbanistas, antropólogos, artistas plásticos, xeógrafos...— poden achegar sobre como foi e como é nosa relación creadora/destrutiva co ámbito e cos espazos que habitamos ao longo do tempo.

Organiza: COAG e MARCO de Vigo, coa colaboración de Xerencia de Urbanismo do Concello de Vigo

Coordinador: Xosé Manuel Rosales Noves

Datas: do 4 de novembro 2008 ao 26 de maio 2009

Lugar:salón de actos

Horario: martes, de 19.30 a 20.45

Previa inscrición e matrícula

TALLERES DE ARTISTA
SANTIAGO SIERRA

Do 24 ao 28 de novembro

Previa inscrición e matrícula

Co taller de Santiago Sierra, o MARCO retoma a programación de talleres de artista, dirixida fundamentalmente a estudantes de Belas Artes e disciplinas afíns, neste caso cun dos artistas españois máis coñecidos internacionalmente. O traballo de Santiago Sierra (Madrid, 1966) inclúe esculturas, instalacións, fotografías, accións e performances nas que interroga directamente o espectador sobre os límites impostos pola sociedade actual, capitalista e globalizada, e sobre temas de grande carga política e social como a explotación laboral e a marxinación. Unha das súas máis famosas intervencións tivo lugar no pavillón español da Bienal de Venecia no ano 2003.

http://www.santiago-sierra.com

BIBLIOTECA/CENTRO DE DOCUMENTACIÓN

Exposición bibliográfica ‘7+1 PROJECT ROOMS’

Do 10 de outubro 2008 ao 15 de febreiro 2009

Co gallo da exposición ‘7 +1 PROJECT ROOMS’, que ocupa as salas da planta baixa a partir do 10 de outubro, a biblioteca-centro de documentación do MARCO ofrece unha mostra bibliográfica, con selección de catálogos individuais e colectivos centrados nos artistas participantes neste proxecto.

AGRUPACIÓN DE AMIGOS DO MARCO
Actividades exclusivas para membros da Agrupación de Amigos do MARCO

VISITAS GUIADAS

Visitas guiadas ás exposicións temporais do MARCO

‘A GRANDE TRANSFORMACIÓN. Arte e maxia táctica’

· venres 19 de setembro, ás 19.00

Visita á exposición guiada pola comisaria, Chus Martínez

‘7+1 PROJECT ROOMS’

· mércores 8 de outubro, ás 19.00

Visita á montaxe da exposición guiada polo comisario, Gerardo Mosquera, e artistas participantes

· venres 10 de outubro, ás 19.00

Visita á exposición guiada polo comisario, Gerardo Mosquera

Percorridos ao aire libre: Coñeces a túa cidade, coñeces a túa contorna?

· sábado 18 ou 25 de outubro

Visita á Cidade da Cultura en Santiago de Compostela

MARCO Extramuros

Programa de visitas a galerías e centros de arte
Próximas citas:

· sábado 4 de outubro

· sábado 1 de novembro

· sábado 13 de decembro

VIAXES

Viaxe a Londres

Visita aos principais museos e galerías, e percorridos guiados por outros lugares da cidade

· do 23 de outubro ao 2 de novembro

Excursión a O Porto

Visita á exposición ‘Juan Muñoz’ na Fundación Serralves 

· sábado 22 de novembro

Visita ao taller de Quintana Martelo 

Visita ao taller do artista Manuel Quintana Martelo en Santiago de Compostela

· sábado 13 de decembro

Se desexa recibir máis información, diríxase a:

MARCO, Museo de Arte Contemporánea de Vigo

Departamento de Comunicación (Marta Viana ou Pilar Souto)

R/ Príncipe nº 54

36202 Vigo

Tel. +34 986 11 39 08 /11 39 03 / 11 39 00

Fax.+34 986 11 39 01

E-mail: marta.viana@marcovigo.com   pilar.souto@marcovigo.com

